
Referat
Temamøte om fiskeforvaltning i Bandak og Kanalen 1.11.2011                              

Stad: Lundetunet bu og servicesenter, Lunde
Frammøtte: Arne Kjellsen (fylkesmannen), Olav Bjørn Bakken (Tokke kommune), Jostein Kristiansen (Statkraft), Dorthe Huitfeldt og Jon Tvitekkja, (Vinje kommune), Ingrid Strande (Telemark fylkeskommune), Halvor Midtveit (Edland), Birger Gauslå og Kai Brattestå (Bandak fiskelag/Vestre Telemarken sportsfiskerlag), Helge Kiland (Faun). Morten Rask Arnesen (Nome kommune), Anita Kirkevold (Midtre Telemark vassområde), Finn Johansen (Fylkesmannen i Telemark), Håvard Fredly (Lunde jeger og fisk), Bjørn Erik Lauritzen (Telemark jeger og fisk), Svein Arntsen (Telemarkskanalen), John Straume (Kviteseid jeger og fisk), Magne Skarprud (Kviteseid kommune), Erik Sundbø, Olav L. Kjellemo, Eilef Straume, Gunnulf Hegna (Ulefoss – Strengen elveeierlag). 

1. Opning av møtet

Rådgjevar Olav Bjørn Bakken i Tokke kommune opna møtet og orienterte om bakgrunnen og om arbeidet med Vassforskrifta.

Deltakarane på møtet presenterte seg. Ulefosstrengen elveeigarlag var representert ved eit interimstyre. Rettsvilkåra har vore under utgreiing og er snart i orden. Det vil da bli valt eit nytt styre og nye vedtekter. 

2. Storaurestamma i Tokkeåi og Vestvatna 

Helge Kiland frå Faun Naturforvaltning orienterte om situasjonen for storauren og visa til dei undersøkingane som har vore utført og til dei undersøkingane NINA nå er i gang med for Statkraft og Bandak fiskelag. Informasjon om dette er lagt ut på nettsida www.bandakkanalen.no, som blir driven av Tokke kommune, Statkraft, NINA og Bandak fiskelag. Bekkeniauge i Bandakdeltaet har ein avgjerande rolle for utvikling av stor aure som seinare gjeng over på sikdiett. Det er særleg 3 tiltak som har gått i aurens disfavør. Det er reguleringa for kanalbåttrafikken (frå 1892), Tokke-Vinjereguleringa (frå 1957)  og Hogga kraftverk (frå 1986). 

Birger Gauslå frå Vestre Telemarken Sportsfiskerforening og Kai Brattestå frå Bandak fiskelag visa fram videoopptak av stor aure under gyting i Tokkeåi i haust. Hannen blei rekna til ca 15 kg, medan hoa var på vel 10 kg. 

Det er i dag strenge reglar for garnfiske, og det er forbod mot bruk av garn på grunnane. All fisk i storleiken 30 – 50 cm skal sleppast ut att.  Det er ikkje rom for nokon vesentleg auke i sportsfisket slik bestanden er nå, men det er årleg fleire hundre som fiskar i elva. Salet av fiskekort har auka. Fiskelaget håpar at dei etter kvart kan oppnå ein snev av storhetstida frå 1850-talet, med ”den største auren i verda”. 

3. Rapport frå prøvefiske oppstraums Hogga 

Jostein Kristiansen frå Statkraft orienterte om resultatet av prøvefisket på strekninga Flåvatn – Hogga hausten 2010. Det blei bruka 4 garnseriar (32 garn), og det blei fanga 127 aurar med ei snittvekt på 120 gram. Kondisjonsfaktoren var rimeleg bra, men hadde ein sterkt synkande tendens med alderen på fisken. Meir enn halvparten av fisken var infisert med rundormen eustrongylides sp. Fisken var tidleg kjønnsmogen, og alt tyder på at bestanden er altfor tett. Det blei ikkje fanga noko gjedde.

4. Rapport frå rotenonbehandling Hogga sluse – Kjeldal sluse

Finn Johansen frå Fylkesmannen i Telemark orienterte om resultatet av rotenonbehandlinga. Det blei nytta 100 liter rotenon på strekninga mellom slusene og i Skoeelva nedstraums Tyri dam. Behandlinga blei utført 5. oktober, i regi av Veterinærinstituttet. Fisken blei samla inn og registrert av medlemer i Jeger og fisk og av elevar ved Søve vidaregåande skule. Det blei samla inn 4735 fiskar (3809 aurar, 723 sik, 38 tryter, 100 gjedder, 49 ørekyte og 16 bekkeniauger, i alt ca 400 kg). Under behandlinga var vatnet kraftig nedtappa. Det blei da registrert ein betydeleg lekkasje under dammen på Hogga (ca 3,5 m3/s). 

Gjedda blei fyrst og fremst funnen i Skoeelva. Mellom Hogga og Kjeldal blei det funne 9 smågjedder. Mykje av fisken fekk dei ikkje tak i og han blei i staden liggande igjen på botnen. Det såg ikkje ut til at kreps eller elvemusling tok skade av rotenonen. Behandlinga blei karakterisert som vellykka. 

Dei to fyrste gjeddene blei fanga i 2006. Dei var gytemogne, men hadde neppe gytt før. I 2009 hadde det kome ganske mange gjedder. Det meste blei fiska opp. Det er ikkje registrert gjedde i Hogga sluse. Håvard Fredly i Lunde jeger og fisk heldt fram at slusene ikkje er tette, og at ein ikkje greier å halde situasjonen under kontroll med bare bruk av garn. Dersom fisken får gyte vil bestanden eksplodere. I fjor blei det teke 18 gjedder mellom Kjeldal og Hogga og sidan 2006 var det fram til sommaren 2011 teke i alt 25 gjedder. 

I 2010 blei det laga ei utgreiing om rotenonbehandling, og behandlinga var høgt prioritert av Direktoratet for naturforvaltning. Men det blei ikkje gitt pengar til tiltaket. Etter påtrykk i Miljøverndepartementet frå Tokkeordførar Olav Urbø kom pengane i 2011. Før rotenonbehandlinga blei det gitt ein svært stutt høyringsfrist, og elveeigarlaget gav på møtet uttrykk for at dei syntes dette hadde gått altfor raskt for seg, eller ”over stokk og stein” som det blei sagt. Klima og forureiningsdirektoratet (Klif) hadde sett som vilkår at ein del av fisken skulle takast ut før behandlinga for å sikre at den opprinnelege fisken blei bevart. Dette var også eit krav frå elveeigarlaget, og dei kritiserte at dette ikkje blei gjort. Til det var svaret at dette er eit ope vassdrag der fisk kan ta seg ned frå Flåvatn og opp gjennom Kjeldal sluse og på den måten etablere ein ny bestand. Det blei også opplyst at det i samråd med elveeigarlaget vil bli sett ut 1000 settefisk i neste veke. 

Svein Arntsen frå Telemarkskanalen opplyste at det blir sett i gang arbeid med utbetring av slusene alt i april neste år. Da vil fisken kunne vandre fritt forbi Kjeldal. Ei fiskesperre bør da vera på plass. 

I Skoeelva har Cappelen laga ein terskel som fører til at gjedda får eit ekstra vandringshinder før ho eventuelt kan ta seg over dammen til Tyri og vidare innover i Landsmarka. 


5. Kraftproduksjon og kanalbåttrafikk

Jostein Kristiansen minna om det ansvaret regulantane har for demping av flaum i vassdraga. Å halde vasstanden nær høgaste reguleringsvasstand (HRV) heile året er derfor ein ønskedraum. I konsesjonen for Hogga kraftverk (1984) er det fastsett minstevassføring 5 m3/s om sommaren og 4 m3/s om vinteren. Etter Tokke-Vinjereguleringa har det ikkje vore vanleg med nedtapping om våren. I 2007 blei det etablert eit driftssamarbeid mellom regulantane i Eidselva, der Statkraft har det operative ansvaret. 

Statkraft innførte i 2010 friviljug restriksjon på tapping av Vestvatna. I perioden 17.5. – 10.9. skal vasstanden haldast på kote 71,90 (av omsyn til båttrafikken), i perioden 11.9. – 1.3. kote 71,70 (av omsyn til fisk) og kote 71,50 i perioden 1.3. -  17.5. (av omsyn til flaumdemping). Dei siste 10 åra har Bandak vore nedtappa om hausten. Det har vore særleg uheldig for bekkeniauge og oppgang av storaure. Det blei reist spørsmål om behovet for å bruke Bandak til flaumdemping når vassdraget elles er så kraftig regulert. 

Svein Arntsen frå Telemarkskanalen meinte ein har ein heilt annan oversikt over hydrologien og situasjonen i vassdraget nå enn før. Reguleringa er derfor vesentleg meir skånsam mot miljøet nå enn tidlegare. Kanalbåtane krev at vassføringa ikkje må vera større enn 150/200 m3/s. 

6. Revisjonsarbeid på Hogga dam

Vedlikehaldsarbeidet på Hogga dam vil krevje vasstand ned mot LRV.  Arbeidet vil bli utført  2013 og prosjektleiar vil vera Jon Aarbakk. Dammen må byggast om og forsterkast for å ivareta strengare tryggingskrav. Det vil vera nødvendig å tette lekkasjen på 3,5 m3/s og tette slusekamra. 

Bandak fiskelag var urolege for nedtapping i Bandakdeltaet der ca 400 da vil bli tørrlagt, og meinte det kan ha alvorlege konsekvensar for niauge og storaure som er så hardt pressa frå før. Dei ønskjer at det i staden for nedtapping blir sett opp ein mellombels sperredam. Det blei av Kristiansen karakterisert som svært kostnadskrevjande og risikofylt. Birger Gauslå siterte frå boka om Telemarkskanalen, der det under bygging av Hogga sluse for meir enn hundre år sidan blei laga ein sperredam med trillebår. Det bør derfor ikkje vera noko umogleg oppgåve i dag?

Det var ulike meiningar om kor alvorleg ei nedtapping av Bandak ville vera. Det blei vist til Åge Brabrand ved LFI (Laboratoriet for fisk og ferskvassøkologi), som for høgfjellsmagasin var relativt ubekymra for senking av vasstanden eit år. Sidan vedlikehaldsarbeidet er utsett til 2013 vil det vera mogleg å få kartlagt effekten av ei nedtapping grundigare, med undersøking av før og ettersituasjonen. Statkraft vil undersøke vilkåra for prosjekt på niauge i samband med masteroppgåver. 

Det blei reist spørsmål om situasjonen for ål (det var ingen ål mellom dei fiskane som blei plukka opp etter rotenonbehandlinga). Ålen vandrar helst ut langs botnen. Kva med tetting av straumen under Hogga dam? John Straume meinte både ålelarvar og blankål fekk det mykje vanskelegare med å vandre etter at fløtinga blei lagt ned. 

Elveeigarlaget etterlyste oppfølging av krav i Hoggakonsesjonen. Før luka i Hogga dam kom det fisk over dammen frå Flåvatn. Vandringsvilkår er eit viktig krav i Vassforskrifta og bør følgjast opp gjennom arbeidet i Midtre Telemark vassområde. 

Kristiansen oppfordra om innspel til NVE. Alle har høve til å kome med kommentarar og uttale til tiltaket. 


7. Elektrisk fiskesperre

Det er hittil verken planlagt eller budsjettert med elektrisk fiskesperre i 2012. Sperra bør setjast opp i det såkalla underløpet så nær slusa som råd. Strobelysa synes å ha liten effekt. Kven tek tak i dette? Både Fylkesmannen og Direktoratet bør kjenne seg forplikta til å følgje opp med både prosjektering og midlar. Erfaring frå bruk av elektriske fiskesperrer kan hentast frå Amerika. Finn Johansen opplyste at Direktoratet for naturforvaltning var innstilt på 2 prøveprosjekt; eit i Telemarkskanalen og eit i Romsdalen. 

Arbeidet med fiskesperra må setjast i gang snarast. Ei slik sperre var ein viktig premiss i søknaden frå Fylkesmannen 9.6.2011 om løyve til rotenonbehandling. I vedtaket frå Klima og forureiningsdirektoratet (Klif) 11.7. 2011 er det som vilkår for løyvet, punkt 1. skrive at ”Fylkesmannen skal etablere elektriske fiskesperrer i Hogga og Kjeldal sluse i tillegg til forsterkning av terskel i Skoeelva”. Det blei ytra ønske om at ein lagar eit skriv frå vassområda for å be om at Vassregionen øver press i saka. 






Helge Kiland



Vedlegg:
Bjørn Ivar Haukeliseter skulle ha vore med på møtet, men måtte reise på eit anna oppdrag. Han har bedt om å få lagt ved det innlegget han hadde tenkt å halde. 

